
ABSTRAK 
 
Kajian ini bertujuan membangunkan satu inovasi bahan bantu mengajar berbentuk patung 
interaktif bagi membantu kanak-kanak dengan Gangguan Spektrum Autisme (ASD) 
mengenal pasti dan memahami emosi asas. Inovasi ini dikenali sebagai ISKANDAR, iaitu 
sebuah patung yang direka dengan ciri muka boleh dipusing dan elemen visual ekspresi 
emosi seperti gembira, sedih, dan marah. Kajian ini telah dilaksanakan di sekolah Program 
Pendidikan Khas Integrasi (PPKI) dengan fokus kepada peningkatan penglibatan murid 
serta kemahiran padanan emosi. Kaedah kajian melibatkan pemerhatian, sesi intervensi 
berstruktur, serta penilaian respons murid terhadap penggunaan ISKANDAR berbanding 
kaedah tradisional seperti kad imbas emosi. Dapatan awal menunjukkan peningkatan 
dalam perhatian murid, kebolehan mengenal pasti emosi dengan lebih tepat, serta 
penglibatan aktif semasa sesi pembelajaran. Guru juga memberikan maklum balas positif 
terhadap penggunaan alat ini kerana ia lebih interaktif dan mesra pengguna. Secara 
keseluruhannya, ISKANDAR berpotensi menjadi alat terapi dan pedagogi alternatif yang 
efektif dalam membantu perkembangan sosial-emosi kanak-kanak ASD melalui 
pendekatan visual, auditori dan sentuhan. 
 
Kata kunci: ISKANDAR, Autism, Patung Terapi, PPKI, kad imbas 
 
 
1.  PENGENALAN 
 
Kanak-kanak dengan Gangguan Spektrum Autisme (ASD) menunjukkan ciri 
perkembangan yang berbeza berbanding kanak-kanak normal khususnya dalam aspek 
komunikasi sosial, tingkah laku dan pemprosesan emosi. Mereka sering mengalami 
kesukaran untuk memahami ekspresi wajah, mentafsir emosi orang lain, serta 
mengekspresikan perasaan sendiri dengan cara yang sesuai (Tuna, 2023; Garcia-Garcia et 
al., 2022). Selain itu, kanak-kanak ASD juga menghadapi cabaran dalam memahami 
konsep abstrak seperti pembelajaran matematik (Mustafa et al., 2024), termasuk emosi 
yang tidak dapat dilihat secara fizikal. Kaedah tradisional seperti penggunaan kad imbas 
kadangkala kurang berkesan kerana sifatnya yang statik dan kurang menarik minat murid. 

Sehubungan itu, pembangunan bahan bantu mengajar yang lebih inovatif amat diperlukan 
bagi meningkatkan kefahaman emosi dalam kalangan murid ASD. 
 
ISKANDAR dibangunkan sebagai satu alternatif kepada kaedah konvensional dengan 
menggabungkan elemen visual, auditori dan sensori. Patung ini membolehkan murid 
memutar atau menukar ekspresi muka bagi memudahkan mereka mengenal pasti emosi 
asas seperti gembira, sedih, marah dan takut. Inovasi ini juga selari dengan keperluan 
pendidikan khas yang menekankan pembelajaran berasaskan pengalaman dan sensori. 
 
2.  METODOLOGI 
 
Kajian ini menggunakan pendekatan reka bentuk inovasi pendidikan bagi membangunkan 
dan menilai fungsi patung ISKANDAR sebagai alat bantu mengajar emosi kepada kanak-
kanak dengan ASD. ISKANDAR direka sebagai patung interaktif yang mempunyai muka 
boleh dipusing bagi mewakili ekspresi emosi asas seperti gembira, sedih, dan marah. Setiap 
ekspresi dilengkapi dengan ciri visual yang jelas seperti bentuk mata, lengkungan mulut dan 
warna muka bagi memudahkan pengecaman emosi secara visual. 
 
Penggunaan ISKANDAR dalam pembelajaran emosi dijalankan melalui tiga kaedah 
utama. Pertama, kaedah demonstrasi di mana guru menunjukkan ekspresi emosi pada 
patung dan menyebut nama emosi tersebut secara berulang untuk pengukuhan memori 
visual dan verbal. 
 
Kedua, kaedah interaksi langsung di mana murid diminta memutar atau menukar wajah 
patung ISKANDAR mengikut emosi yang disebut oleh guru atau berdasarkan situasi yang 
diberikan. 
 
Ketiga, kaedah auditori di mana guru memainkan bunyi audio dari tablet bagi menyamakan 
ekspresi muka dan perkataan emosi bagi menjelaskan kepada kanak-kanak. 
 
Selain itu, ISKANDAR juga berfungsi sebagai medium pembelajaran berasaskan sensori 
sentuhan kerana murid ASD dapat menyentuh, memutar dan melihat perubahan ekspresi 
secara fizikal. Permukaan patung ISKANDAR yang lembut tidak memberi kerengsaan 
kepada kanak-kanak yang sensitive kepada sentuhan. Pemerhatian terhadap respons murid 
seperti ketepatan pemilihan emosi, masa tindak balas, dan penglibatan semasa aktiviti 
digunakan sebagai indikator keberkesanan penggunaan ISKANDAR dalam memahami 
emosi. 

Rajah 1. Patung ISKANDAR yang boleh dipusingkan kepala bagi memberi ekspresi 
gembira, sedih dan marah 

 

Rajah 2. Aplikasi sentuhan dengan memutarkan kepala ISKANDAR dan aplikasi 
auditori (audio emosi) dan visual (tablet) 

 
 
3.  DAPATAN DAN PERBINCANGAN 
 
Kajian rintis yang dijalankan di kelas Program Pendidikan Khas Integrasi (PPKI) di Negeri 
Sembilan menunjukkan bahawa penggunaan ISKANDAR memberi kesan positif terhadap 
penglibatan dan pembelajaran emosi dalam kalangan murid ASD. Dalam sesi intervensi, 
guru memainkan audio emosi (“happy”, “sad”, “angry”) melalui aplikasi, manakala murid 
dikehendaki memadankan bunyi tersebut dengan ekspresi muka pada patung ISKANDAR 
dengan menekan pada pilihan yang betul. Aktiviti ini mendorong penglibatan aktif serta 
meningkatkan fokus murid sepanjang sesi pembelajaran. Hasil pemerhatian menunjukkan 

peningkatan dalam keupayaan murid mengenal dan memadankan emosi dengan lebih 
tepat. 
 
Temubual bersama ahli terapi turut menyokong dapatan ini, di mana mereka menyatakan 
bahawa pendekatan gabungan visual (ekspresi muka patung) (Fridenson-Hayo et al., 2016) 
dan auditori (audio emosi) adalah efektif untuk kanak-kanak autisme yang mempunyai 
gaya pembelajaran berbeza. Selain itu, reka bentuk patung yang ringkas, boleh diputar, dan 
mesra deria membantu mengurangkan tekanan serta meningkatkan keselesaan sentuhan 
murid semasa aktiviti. Kajian oleh Khowaja dan Salim (2023) mendapati bahawa 
penggunaan elemen visual seperti ekspresi wajah yang jelas, digabungkan dengan 
sokongan auditori, dapat meningkatkan keupayaan pengecaman emosi serta penglibatan 
murid ASD dalam aktiviti pembelajaran. 
 
Secara keseluruhannya, ISKANDAR menunjukkan potensi sebagai alat intervensi yang 
praktikal dan berkesan dalam menyokong perkembangan kemahiran emosi dan 
komunikasi bagi kanak-kanak ASD. 
 
3.  KESIMPULAN 
 
Secara keseluruhannya, patung ISKANDAR merupakan satu inovasi yang berpotensi 
tinggi dalam bidang pendidikan khas, khususnya dalam membantu kanak-kanak ASD 
memahami konsep emosi. Pendekatan visual, auditori dan sensori yang digunakan terbukti 
lebih efektif berbanding kaedah tradisional. Oleh itu, pembangunan dan penambahbaikan 
alat seperti patung ISKANDAR wajar diteruskan bagi memperkukuh lagi keberkesanan 
intervensi pendidikan emosi dalam kalangan murid berkeperluan khas. 

